Cerdd newydd neu gyngor i bechaduriaid edifarhau rhag ofn dyfod ofnadwy farn a cherydd y goruchaf Dduw arnynt, fel y digwyddodd ar amryw bobl yn yr oesoedd gynt, i’w chanu ar Ffilena.

1.

Pob Cristion sy yn y byd, rwy’n gwadd pob gradd o’i grud

I gofio heb gêl am ddydd a ddêl pan foch chwi ar drafel drud;

Y cryfa’ er Adda erioed a’r sionca’ dripia ei droed,

Samson Gawr aeth hwn i lawr cyn ei fod o ’nawr mewn oed;

Y mwya’ ei fryd ar bethe’r byd, mae’n hyfryd eu mwynhau,

Aiff hwnnw ’nghudd dan ddail a gwlydd, bydd brudd ar ddydd neu ddau;

Pridd yw dyn ohono ei hun, y glana’ ei lun a’i liw,

Y teca’ ei bryd pan (l o’r byd sydd bydryd fraenllyd friw.

2.

O! trowch, deffrowch yn ffri trwy chwerw groyw gri

Rhag tynnu i lawr lidiogrwydd mawr neu farn Duw ’nawr i ni;

Digwyddodd lawer pryd o’r dechre ar barthe’r byd

Farn Duw mor dynn oherwydd hyn, fod beie i’n calyn cyd;

Y dilyw ddaeth ar y cynfyd caeth a’u boddi a wnaeth dan un,
Ond Noa a’i lu yn y dyfnddwr du fe ddarfu am bob rhyw ddyn;

Pechod trwm, oer syndod swm, oedd hyd bob cwm yn cau

Wnâi i Dduw mewn pryd ddifetha’r byd na ch(i ond byr barhau.

3.

Sodoma a’i chaere mawr y hi falurie i lawr,

O ran melltith gre’ Duw Tad o’r ne’ mae hi yn garnedde ’nawr;

Ni chaed ond Lot a’i lu yn gyfion ac yn gu,

Duw losge yn lân bob mawr a mân, ni adawe’r tân un tŷ;

Gwraig Lot am droi’n ddi-ffydd, heb ffoi—pwy alle ei rhoi hi yn rhydd?— 

O’i chyflwr tost neu ei gyrfa o gost ac yno yn bost y bydd;

Cora a’i lu y ddaear ddu a ddarfu ei lyncu i lawr,

Duw Tad o’r ne’ a’i melltithiodd e, cadd ddiodde’ modde mawr. 

4.

Brenin Babilon fu’n pori’r ddaear hon,

Nes madde o’r Tad ei friwie a’i frad ni chadd wellhad yn llon;

A’i fab wrth yfed gwin cadd hwnnw newydd blin,

Yr ysgrifen law oedd yn dweud mewn braw fod yr Arglwydd draw yn ei drin;

Ei bwyso a wnaed, yn brin fo’i caed heb neb yn aed yn wir

Ond Duw o’r ne’ yn ei erbyn e oedd yn codi ei gledde yn glir;

Siloam dŵr a syrthie yn siŵr ar ddeunaw gŵr i gyd,

’R un peth a gawn gan Dduw a’i ddawn oni wellhawn o’n llid.

5.

Gwae ninne fach a mawr pan syrthio ei lid i lawr,

Mae fo uwch ein pen yn yr wybyr wen fel petai fellten fawr;

A holl sylfeini’r byd yn crynu fel y cryd, 

Bydd siŵr y daw dydd niwl a glaw heb neb a braw’ pa bryd;

Ond cofio uwch llawr ein Brenin mawr sydd ore ’nawr i ni,

Rhoi mawl bob gwlad yn rhwydd a rhad heb wad, Dduw Tad, i ti;

Cyn dyddie blin ac ail-droi’r hin mae dilyn pen y daith

Rhag troi yn ein hôl fel y merched ffôl, hyn sydd anweddol waith.

6.

Ni wiw i ni mo’r ymroi, rhaid ceisio, treio troi

O’n llid a’n bâr cyn bo pob câr mewn daear wedi ei amdoi;

Pwy feder alw ar Grist o’n beddle, gaethle gist?

Oni ddown i’r nod cyn troi mo’r rhod cawn ddyrnod trallod trist;

Y brenin mawr a lwyda ei wawr a’i blas â i lawr o’i le,

Y capten gwych â’n felyn frych, hwn gynt oedd drych y dre’;

Siri’r sir ni phery’n hir na’i sicir dir na’i dai,

Pan ddelo’r Sant i gosbi ei blant eu llwyddiant aiff yn llai.

7.

Daw Prynwr mawr a mân ar gerbyde tonne tân,
Fe lusg o’i le bob sylfaen gre’, y brynie a’r glynie glân;

Yr haul a syrth o’r ne’ a’r lleuad aiff o’i lle,

Planede a sêr drwy nerth Duw nêr fydd yn treiddio llawer tre’;

Daw’r môr yn drum a llifddwr llym fydd fawr ei rym o’r ôl,

Gwae ni! gwae ni! bydd oer ein cri am ddilyn ffansi ffôl;

Ond dyma’r pryd cyn llithro o’r byd o’i seilie hyfryd hen:
Rhown weddi gre’ am nawdd o’r ne’, Duw’r duwie, madde, Amen.

Bangor 4 (8) = BWB 214i 
Cerdd newydd, neu Gynghor i Bechaduriaid edifarhau rhag ofn dyfod ofnadwy Farn a Cherydd y Goruchaf Dduw arnynt, fel y digwyddodd ar amryw Bobl yn yr Oesoedd gynt. Yw chanu ar, Ffilena.

1.

Pob Cristion sy yn bŷd rwi’n gwadd pob gradd oi gryd

I gofio heb gel am ddydd a ddêl,

Pan fo chwi ar drafel drud,

Y cryfa er Adda erioed a’r siongca dripia ei droed,

Samson Gawr, aeth hwn i lawr,

Cyn ei fod o’n awr mewn oed

Y mwy a’i fryd ar bethe’r bŷd,

Mae’n hyfryd ei mwynhau,

Eiff hwnnw nghudd dan ddail a gwlydd,

Bydd brudd ar ddydd neu ddau:

Pridd iw dŷn o hono er hyn 

Y glana ei lun a’i liw,

Y tecca ei brud pan el o’r byd,

Sydd bydrud fraenllyd friw.

2.

O trowch, deffrowch yn ffri, trwy chwerw groew gri,

Rhag tynnu i lawr lidiogrwydd mawr,

Neu farn Duw’n awr i ni;

Digwyddodd lawer pryd o’r dechre ar barthe’r byd,

Farn Duw mor dynn, o herwydd hyn,

Fod beie i’n calyn cyd;

Y Diluw ddaeth ar y cynfyd caeth,

Ai boddi a wnaeth dan un;

Ond Noah ai lu’n y dyfnddwr du,

Fe ddarfu am bob rhiw ddyn;

Pechod trwm, oer syndod swm,

Oedd hyd bob cwm yn cau,

Wnae’i Dduw mewn pryd ddifetha’r byd,

Na chae ond byrr barhau.

3.

Sodoma ai chaere mawr y hi falirie i lawr,

O ran melltith gre Duw Tâd o’r Ne,

Mae hi’n garnedde’n awr;

Ni chaed ond Lot ai lu yn gyfion ag yn gu,

Duw losge’n lân bob mawr a mân,

Ni adawe’r tân un ty;

Gwraig Lot am droi’n ddi ffydd heb ffoi,

Pwy alle ei rhoi hi’n rhydd,

Oi chyflwr tost neu gyrfa o gost,

Ag yno’n bost y bydd;

Cora ai lu y ddaear ddu

A ddarfu ei lyngcu i lawr;

Duw Tâd o’r Ne ai melltithiodd e,

Cadd ddiodde modde mawr. 

4.

Brenhin Babilon fu’n pori’r ddaear hon,

Nês madde o’r Tâd ei friwie ai frâd,

Ni chadd wellhad yn llon,

Ai fâb wrth yfed gwîn, cadd hwnnw newydd blîn,

Yr ysgrifen law oedd yn dweud mewn braw,

Fod yr Arglwydd draw’n ei drîn;

I bwyso a wnaed, yn brin fo i caed,

Heb neb yn aed yn wir,

Ond Duw o’r Ne yn ei erbyn e

Oedd yn codi gledde’n glir;

Siloam dwr a syrthie’n siŵr,

Ar ddaunaw gwri gîd,

Yr un peth a gawn gan Dduw ai ddawn,

Oni wellhawn o’n llid.

5.

Gwae ninnae fach a mawr, pan syrthio ei lîd i lawr,

Mae fo uwch ein pen yn r’wybr wen,

Fel pettai fellten fawr;

A holl sylfeini’r bŷd yn crynnu fel y cryd,

Bydd siwr y daw dydd niwl a gwlaw,

Heb neb a braw pa brŷd;

Ond cofio uwch llawr ein brenhin mawr,

Sydd ore’n awr i ne,

Rhoi mawl bob gwlad, yn rhwydd a rhad,

Heb wad, Dduw Tâd, i ti;

Cin dyddiau blîn ag ail-droi’r hin,

Mae dilyn pen y daith;

Rhag troi’n ein hôl fel y merched ffôl,

Hyn sydd anweddol waith.

6.

Ni wiw i ni mor ymroi, rhaid ceisio treio troi,

O’n llîd a’n bâr, cyn bo pob câr

Mewn daear wedi amdoi,

Pwy feder alw ar Grist o’n beddle gaethle gist,

Oni ddown i’r nôd cyn troi mo’r rhôd,

Cawn ddytnod rrallod trist;

Y Brenhin mawr a lwyda ei wawr,

Ai Blâs a’i lawr o’i le,

Y Capten gwych a’n felyn frych,

Hwy gynt oedd drych y dre;

Siri’r Sîr ni pheru’n hîr;

Na’i siccir dîr na’i dai;

Pan ddelo’r Sant i gospi ei blant,

Eu llwyddiant eiff yn llai.

7.

Daw Prynnwr mawr a mân ar gerbydau tonnau tân,

Fo lysg o’i le bôb sylfaen gre,

Y brynnie a’r glynnie glân;

Yr Haul a syrth o’r Ne a’r lleuad eiff o’i lle,

Planedau a sêr drwy nerth Duw nêr,

Fydd yn treiddio llawer tre;

Daw’r mor yn drym, a llyf ddwr llym,

Fydd fawr ei rym o’r ôl,

Gwae ni! gwae ni! bydd oer ein cri,

Am ddilyn ffansi ffôl;

Ond dyma’r pryd, cyn llithro o’r bŷd,

Oi seiliau hyfryd hen;

Rhown weddi gre am nawdd o’r Ne,

Duw’r Duwie madde, Amen.

Hugh Jones, Llangwm, ai cant

Y testun 

Argraffwyd yng Nghaer gan Thomas Huxley (fl. 1765–88) tros Grace Roberts. Ysgrifennwyd y dyddiad 1766 mewn llaw ar yr wynebddalen. 

Ffynonellau eraill
Bangor 4 (22) = BWB 218ii:  Argraffwyd yng Nghaer gan Thomas Huxley (fl. 1765–88). Gwelir y dyddiad 1773 mewn print ar yr wynebddalen.

Llsgr. CM 39, 264:  Llsgr. gyfansawdd o’r ddeunawfed ganrif, ond copïwyd y rhan hon o’r llsgr. sy’n cynnwys chwech o faledi Huw Jones gan — Roberts o’r Tŷ Du yn y Parc ym mhlwyf Llanycil.

